
  

E bissi was iwwer Zwiegespräche 
 
Om Somsdaach vor acht Daach warn merr uffem Senatsowend vom 
Flerschemer Nannclub. De Schorsch unns Kättche hadde Bekonnte 
außem Urlaub debei unn dessdeweeche hawwe merr nit sesomme-
gesotze. Unn als dess Progromm erumm war, sinn die gleich hoom, 
weil dene ihrn Besuch mied war unn doo hawwe merr erst om letzde 
Dinsdaach iwwer die Veroostaldung redde kenne. 

Mir hadde enn Spaziergong gemacht, hawwe debei beim 
Schorsch unnem Kättche geklingelt unn hawwe dann beiner Flasch 
Woi e bisje iwwer den Owend gebabbelt. Mir warn uns oonich, das-
ses schee war, awwer dann sinn merr doch e bisje ins Krätsche 
kumme.  

De Schorsch hott oogefonge: Also so was Bleedes wie die Be-
leuchtung von dene Stufe vor de Stadthall habb ich im gonze Lewe 
noch nit geseh. Weil von dene longe Lichtstreife in de Treppe wersde 
so geblend, dassde die unnerst kloo Stuf nit siehst unn die zwaa o-
wersde erst recht nit. Doo konnsde druff warde, dass doo ooner hie-
fällt unn sich die Knoche breche dut. 

Ich habb gefroocht: Wisst ihr was dess mett dem ahle Hanauer 
ze due hott, was die Hall-die-Gailer in ihre historische Kostüme uff 
die Melodie vom Holzmichl gesunge hawwe? Ich habb de erst ge-
denkt, die hädde de evangelische Parre gemoont.  

Naa, hott de Schorsch gesacht, awwer ich war mol in Drei-
eichenhain uff de Kerb, doo hawwe die Kerweborsch dess gesunge. 
Unn wie ich ooner von dene gefroocht habb was dess ferr Lied wär 
hott der gesacht, dess wär altes sächsisches Kulturgut.  

Moi Fraa hott gemoont: Om besde gefalle merr immer die Zwie-
gespräche, ob dess die Kinner warn odder die Elfriede Lauck unn de 
Woller, dess iss immer schee. Allerdings hott de Honnes gemoont, 
die hädde ruhich e bisje schärfer soi kenne, awwer no ja, die wolle 
halt nooch alle Seide gud Nochberschaft. 

Dess sinn alles koo echte Zwiegespräche, reecht sich de 
Schorsch uff, weil ... 

Doo hotts Kättche gegauzt: Ihr Männer habbt awwer immer was 
ze meckern. Misst ihr dann immer iwwer alles krätsche? Guckt eichs 
oo, heerts eich oo, unn lacht driwwer. Awwer naa, die onnern kenne 
mache was se wolle, immer werrd gekrätscht. Dess iss ... 

Kättche ..., wollt de Schorsch was saache. 
Ess Kättche hott sich nit unnerbreche losse: Dess iss wie 

dehoom, ich konn mache was ich will, immer hott de Herr was aus-
zesetze. Die Schnitzel sinn zu zäh, die Kardoffele nit heiß genuch, 
dess Gemies ... 

Ei Kättche ..., wollt de Schorsch was saache. 
 
 



  

Dess Kättche war in Fahrt: Unn wenn ich was oozieh, dann zieh-
der e Brutsch: Hosde nix Besseres? Awwer wenn ich was ferr mich 
kaafe will doo meckert er aach, ich bräucht nix, ich hätt joo alles. Nor 
weil de Herr immer die selb Hos oozieht unn de ahle Montel soll ich 
aach nix Neies hawwe. Unn wenn ich sunndaachs emol ... 

Kättche! ..., hott de Schorsch enn rote Kopp krieht. 
Dess Kättche weider: ... enn Spaziergong mache will, dann willer 

Schispringe gucke. Unn dann werrd widder gekrätscht, weil die 
Deutsche nit so weit hippe wie de Finnländer. Glaabt merrs, monch-
mol reecht mich dess Gemecker so uff, doo kennt ich fortlaafe. Dann 
isses Kättche uffgesprunge unn iss enaus in die Kich. 

Mir hawwe uns oogeguckt unn doo sacht de Schorsch: Dess is-
ses was ich gemoont habb, dess war jetz e echt Zwiegespräch. 
 
 
Eiern Honnes  


